
Vola mitentina 100 tapitrisa dolara no omen’ny governemanta
amerikana hanatsarana ny fanjarian-tsakafo any atsimo sy atsimo

atsinanan'i Madagasikara
Tetikasa vaovao telo an’ny USAID no hitondra fanampiana ara-tsakafo mivantana
sy vahaolana maharitra

ANTANANARIVO : Teo anatrehan’ny Filoham-pirenena Andry Rajoelina no nanambaran’ny
Ambasadaoro amerikana Michael P. Pelletier tamin-kafaliana ny tetikasa vaovao telo vatsian'ny
Sampandraharaha Amerikana Misahana ny Fampandrosoana Iraisam-pirenena (USAID) vola ka itondran’i
Etazonia 100 tapitrisa dolara fanampiny hiadiana amin'ny tsy fanjarian-tsakafo eto Madagasikara. Amin'ny
alalan'ireo tetikasa ireo ny governemanta amerikana no hiara-miasa akaiky amin'ny fanjakana malagasy ka
hamaly ny filana maikan’ireo fianakaviana tratry ny hanoanana, ary hitondra vahaolana maharitra ho an’ny
tsy fanjarian-tsakafo any atsimo sy atsimo atsinanan’ny Nosy.

Nilaza ny fahitany ny olana sy ny fanamby any amin’ny faritra tena voa mafy any atsimo ny
Ambasadaoro Pelletier izay vao avy nanao fitsidihana tany an-toerana, ary nanamarika ny
fahombiazan’ny fanampiana amerikana izay iaraha-mandrindra amin’ny governemanta sy
ireo mpiara-miombona antoka. Nanamafy izany tamin’ny ohabolana malagasy malaza izy
ka nilaza hoe: "Mpirahalahy mianala isika; ianao tokiko, izaho tokinao."

Nandritra izay folo taona lasa izay i Etazonia dia nanampy ny fanjakana sy ny vahoaka malagasy niatrika
rivodoza, pesta, kitrotro sy ny COVID-19. Hatramin’ny taona 2015 ny governemanta amerikana no
mpamatsy lehibe indrindra fanampiana ara-tsakafo sy fitaovam-pambolena ho an’ny faritra atsimon'i
Madagasikara, nanome vola mitentina 100 tapitrisa dolara ho fanampiana amin’ny hamehana.

Araka ny paikadin'ny fanjakana malagasy ho famahana ny tsy fanjarian-tsakafo any atsimo, ireto tetikasa
telo vaovao an’ny USAID ireto dia tsy vitan'ny hoe mitondra fanampiana ara-tsakafo maika fotsiny, fa
hamolavola vahaolana maharitra ihany koa ho an’ny tsy fanjarian-tsakafo.

Ny tetikasa Firanga an'ny USAID dia hitondra fanampiana vonjy maika mitentina 10 tapitrisa dolara ho
an'ny mponina maherin’ny 222.000 any amin'ny faritra Atsimo Andrefana sy Androy izay tena voa mafy.
Ity tetikasa ity dia hitsabo ihany koa ny vokatry ny tsy fahampian-tsakafo eo amin'ny zaza latsaky ny dimy
taona. Ny Catholic Relief Services no hanatanteraka ny tetikasa Firanga.

Ny tetikasa fampandrosoana Maharo an’ny USAID, izay maharitra 5 taona ary mitentina 45 tapitrisa
dolara, dia hiantoka ny filana ara-tsakafo maharitra ho an’ny mponina marefo maherin’ny 279.000 ao
Atsimo Andrefana sy Androy, hanatsara ny fahasalamany, ary hanamafy ny sandan-tohatr’izy ireo sy ny
fari-piainany. Eo amin’ny fohy ezaka, ny tetikasa Maharo dia hitondra fanampiana maika ho an'ireo
fianakaviana marefo. Ny Catholic Relief Services ihany koa no manatanteraka ny tetikasa Maharo..

Ny tetikasa fahatelon’ny USAID dia ny tetikasa Fiovana izay maharitra dimy taona sy mitentina 45
tapitrisa dolara, ary entina hampihenana ny tsy fanjarian-tsakafo eo amin’ny mponina maherin’ny 428.000
any amin'ny faritra Vatovavy-Fitovinany sy Atsimo Atsinanana. Ny Adventist Development and Relief
Agency no hanatanteraka ny tetikasa Fiovana.

Ireo tetikasa rehetra ireo dia hiara-hiasa akaiky amin'ny fanjakana malagasy eo amin’ny fiatrehana ny hain-
tany sy ny asa fampandrosoana lavitra ezaka. Ny tetikasa dia mifanindran-dalana ihany koa amin'ireo
tetikasa vonjy taitra mitentina maherin’ny 10,5 tapitrisa dolara izay vatsian'ny governemanta amerikana
vola ary tanterahan’ny Programme Alimentaire Mondial sy ny UNICEF, ahitana fanampiana ara-tsakafo
milanja 8.330 taonina sy fitsaboana ny tsy fanjarian-tsakafo eo amin’ny ankizy madinika, mitentina 2,5

tapitrisa dolara.

Efa 36 taona izao ny governemanta amerikana, amin'ny alalan'ny USAID, no miara-miasa amin'ny
fanjakana malagasy sy ireo mpiara-miombon'antoka eto an-toerana, manatsara ny fahasalamana sy
fiaimpiainan’ny vahoaka malagasy. Tamin'ny taon-dasa dia nitentina |14 tapitrisa dolara ny fanampiana
nentin’ny USAID, ka ny 62 tapitrisa tamin’izany dia teo amin’ny sehatry ny fahasalamana izay i Etazonia
no firenena mpanome fanampiana lehibe indrindra. Ny 52 tapitrisa dolara ambiny kosa dia nanampiana
tetikasa isan-karazany ho fampandrosoana ny toekarena sy ny asa, fiarovana sy fampivelarana ny harena
voajanahary sy ny maha olona, ny harena an-dranomasina sy ny ala, ary fampiroboroboana ny fambolena
lovain-jafy sy ny fanjarian-tsakafo.

